
Кереш
Һәр гасырның үз хосусияте, үз йөзе бар. Мондый үзенчәлек шул гасырларда булган вакыйгалар, аларның нәтиҗәләре белән билгеләнә. Болары исә шул чорда яшәгән кешеләрнең омтылышларына, гамәлләренә бәйле. Ә теләк-омтылышлар, эш-хәрәкәтләр еллар, гасырлар узган саен һәрвакыт үзгәреп, яңарып тора. Шуңа күрә бер гасыр икенчесенә ошамый, бер-берсен кабатламый. Шул ук вакытта һәр яңа гасыр үзенең элгәресеннән үсеп чыга һәм аның дәвамы була. Балалар әдәбиятында да һәрвакыт үз телен һәм тарихын, халкының гореф-гадәтләрен камил белгән, милли культурасын җуймаган балалар тәрбияләү бурычы торган һәм хәзерге көндә дә бу төп максат булып тора.
Теманың актуальлеге. Бүгенге заман балаларына әхлакый, патриотик, милли тәрбия бирү, эстетик зәвыгын үстерү – кешелек дөньясы алдында торган иң мөһим проблемаларның берсе. Бу проблеманы чишүдә беренчел рольне гаилә уйнаса, икенче якта балалар шигърияте тора. Чөнки баланың интеллекты, фантазиясе, күңел сафлыгы турыдан-туры бу өлкәгә бәйле. Ә балалар әдәбияты әлеге мәсьәләләрне ничек чишә соң? Катлаулы, каршылыклы бу чорда балалар яратып укырлык, аларның заман таләпләренә җавап бирерлек әсәрләр иҗат ителәме? Кечкенә нәниләрнең рухи күңелендә милли, рухи-әхлакый кыйммәтләр һәм милли характерлар ничек тәрбияләнә?
Бу яктан балалар шагыйрьләре иҗатын өйрәнү аерым әһәмияткә ия. Боларны ачыклау өчен аларның әсәрләрен тикшерергә, аларга бәяләмәләр бирергә кирәк. Бу эш юнәлешле башкарылырга тиеш.
Шуңа күрә мин фәнни-тикшеренү эшемнең темасын “XX гасыр ахыры XXI гасыр башы балалар шагыйрьләре иҗатында милли, рухи, әхлакый кыйммәтләр һәм милли характерлар чагылышы” дип билгеләдем.
Хезмәтнең максаты: бу гасырлар балалар әдәбиятына хас үзенчәлекләрне, темаларны барлау, аларның өлкән һәм яшь шагыйрьләр иҗатында чагылышы, бигрәк тә милли, рухи-әхлакый тәрбиянең ни дәрәҗәдә бирелешен ачыклауны максат итеп куйдым. Бу максатка ирешү өчен түбәндәге мәсьәләләрне күтәрдем:
· балалар әдәбияты, әдипләре хакында әдәби – тәнкыйть мәкаләләрен барлау, аларны өйрәнү;
· балалар шагыйрьләренең, бигрәк тә Рәшит Бәшәр, Ленар Шәех язган шигырьләрне, китапларны барлау, аларны өйрәнү;
· аларга бәяләмә бирү, үз мөнәсәбәтемне ачыклау;
Өйрәнү объекты һәм предметы – балалар өчен язылган шигырьләр.
Тикшерү методы итеп әдәби анализ һәм бәяләмә алымнарын файдаландым.
Эшемнең фәнни-практик әһәмияте – ХХ гасыр ахыры ХХI гасыр башы татар балалар шигъриятенең үсешен Рәшит Бәшәр, Ленар Шәех иҗатларын тикшерү аша ачыклау.
Фәнни-тикшеренү эше кереш өлештән, тематик ике бүлектән, йомгак һәм файдаланылган әдәбият исемлегеннән тора.

I бүлек
Балалар шагыйре... Бу исемгә лаек булу өчен шагыйрьгә тумыштан килгән табигый таланттан тыш, күңел сафлыгын, риясыз сабый омтылышларын, балачакның ихлас хыялларын, балалар зиһене генә ирешә ала торган үткенлекне, зирәклекне һәм тагын башка бик күп сыйфатларны гомер буена саклый белергә кирәк. Чөнки балалар шигърияте үзенә генә хас булган нечкә хасиятләр, зәвык таләп итә.
ХХ гасыр ахыры татар балалар әдәбияты узган гасырның 1960 елларыннан моңа кадәрге традицияләрне яна заман рухында яңарту һәм үстерү юнәлешендә эзләнеп, шул ук вакытта, яңа тормыш шартлары барлыкка китергән яңа агымнар һәм дулкыннар эчендә үсә һәм зур уңышларга ирешә башлый. Чөнки илнең иҗтимагый-рухи яшәешендә барган үзгәрешләр балалар әдәбиятына да тәэсир итә. Милли аңны үстерү, балаларда туган телгә, үз милләтенә, гореф-гадәтләргә хөрмәт, олылау хисләре уяту максатында да күп эшләнә, милләтара уңай мөнәсәбәтләрне чагылдырган әсәрләр языла. Әдәбиятта бала һәм тарих (шушында ук милли аң), бала һәм җәмгыять, бала һәм табигать дип билгеләргә мөмкин булган төп проблемаларны яктыртуга, бала психологиясен, теләк һәм хыялларын аңлап сурәтләүгә игътибар арта. Балалар өчен Ш.Галиев, Х. Халиков, Җ. Дәрзаман, Р. Мингалим, Р.Миннуллин, Ф. Яруллин, Ә. Нигъмәтуллин уңышлы язалар. Шулай ук балалар әдәбиятына Ә.Бикчәнтәева, М.Фәйзуллина, З.Туфайлова, Р.Вәлиева кебек хатын-кыз авторлар килеп кереп, балалар поэзиясен нечкә хисләр белән сугара башлыйлар. Һәрбер шагыйрь һәм шагыйрә Г Тукай, Ә. Фәйзи, Б. Рәхмәт традицияләрен үстереп, үсеп килүче буынның таләпләрен аңлап, балачакның матур хатирәләрен саклый һәм тасвирлый алганнар. Аларның шигырьләре үзенчәлекле юмор, кешелеклелек, тирән хис-кичерешләр, сәнгати камиллек ягыннан аерылып тора. 
Балалар өчен иҗат итү икеләтә авыр, катлаулы һәм шул ук вакытта кызыклы. “Беренчедән, балалар өчен нинди дә булса әсәр язарга утыру алдыннан, барыннан да элек, намуслы рәвештә үзеңне тикшер һәм үз-үзеңнән сора: башка кешеләрне һәм бигрәк тә балаларны куандырырга җыена торган әйберләрең белән иң элек үзең куандыңмы? Икенчедән, һәрвакыт һәм һәрбер нәрсәдә – зур мәсьәләләрдә, кечкенәләрендә дә баланың үзенә хас табигатенә карата дөреслекле бул, аны берничек тә алдама, баланың самими һәм эчкерсез табигатен берни белән көчләмә”, - дип язган татар халкының язучысы Фатих Хөсни дә.
80-90 нчы елларда исә балалар шигърияте халкыбызның бай рухи хәзинәсенә һәм язма әдәбият традицияләренә таянып үсә. Бу вакытта шигырьләр күбрәк сабыйлар һәм кече яшьтәге мәктәп балалары өчен языла. Аларда күтәрелгән мәсьәләләр яхшылык һәм яманлык төшенчәләре белән бәйле, сабый баланы зур дөнья белән таныштыру табигать күренешләре, образлары ярдәмендә башкарыла. Әсәрдәге фикерләр кечкенә геройның хис-кичерешләре- рухы аша җиткереләләр. Заман таләп иткәнчә, шигърият үзәгендә тынгы белмәс, һәрнәрсә белән кызыксынучы, иркен фикерле һәм җор телле балалар тора.
Батыр мәйдан әйләнде
Усал тәкә иңендә.
Батыр кадәр батыр булсам,
Курыкмас идем мин дә! (“Батыр”, Йолдыз)
Шул чорда Г.Гыйльманов, Р.Корбан, Л.Лерон, Йолдыз, Мөҗәһит, Р.Бәшәр, Н.Каштан, Р.Газизов, И.Солтан бик актив иҗат итә башлыйлар һәм бүгенге көндә дә балалар әдәбиятының йөзен билгелиләр.

II бүлек
Рәшит Бәшәр әдәбиятта балалар язучысы буларак билгеле. Аның кечкенәләр өчен язган шигырьләре республика матбугатында алтмышынчы елларның ахырларында күренә башлый. Татарстанның халык шагыйре Мөдәррис Әгъләм әдипнең иҗатына 2006 елда мондый бәя бирә: “Мин татар балалар әдәбиятын яңа биеклеккә күтәргән өч кенә шагыйрьне беләм: Тукай, Бари Рәхмәт, Рәшит Бәшәр.”
Шагыйрь буларак, Р. Бәшәр бигрәк тә мәктәпкәчә яшьтәге балалар өчен яратып яза. Аның 1975-2003 еллар арасында басылып чыккан унлап китабының күпчелеге нәниләргә багышланган. Шигърияте тулысынча сурәтлелеккә нигезләнгән. Нәниләр өчен язган шигырьләрендә ул заманча тормыш күренешләрен, вакыйгаларны балалар күңеленә, аңына җиңел барып җитәрлек, аларда хыялый кызыксыну уятырлык шигъри образлар, маҗаралы детальләр аша бирергә омтыла, шул рәвешчә, турыдан-туры үгет-нәсыйхәтсез генә, баланың аң-белем, әхлакый тәрбиясенә педагогларча уңай йогынты ясый. Мәсәлән, “Эш”, “Ай Рамил, Рамил”, “Әйдә, энем, урманга”, “Бәрәнле яшен” шигырьләрен укыган һәр бала аларда үз холкын, үз йөзен күреп, рәхәтләнеп елмаер иде.
Ашап туйгач, әйбәтләп
“Аллаһеәкбәр!” әйтмәсәм,
“Рәхмәт, әни!” димәсәм,
“Рәхмәт, әти!” димәсәм, –
Өйдәгеләр шулай ди:
· Бик әдәпсез малай, – ди,
· Яшәп булмый болай! – ди. (“Ай Рамил, Рамил”)
Акыл сатуга, үгет-нәсихәткә караганда, менә шундый ихлас шигырьләрнең тәрбияви роле күпкә югарырак. Беренче карашка гади генә тоелган сүзләрдән тезелгән шигъри муенса эчке затлылыгы белән кыйммәт. Рәшит Бәшәрнең җиңел, лирик пландагы шигырьләре нигезендә сабый бала күңеленә дә, олыларга да уйланырлык азык бирергә сәләтле фәлсәфә ята. Бәбкәле болын шигырен мисал итеп алыйк. Бала янында пипелдәшкән сары томшыклы бәбкә күзләрендә – сагыш. Салкын яңгыр яуганда җылы канат астына сыенырлык әнкә каз юк. Әрекмән астына ышыкланырга мәҗбүр бу бәбкәләр – инкубатор бибиләре.
Пипелдидер...
Бу аларның
Күз яшьсез үксүләре.
Бәбкәгә дә рәхәт түгел
Әнисез үсүләре.
“Яз. Тупыллар” шигыренә дә күз төшерик. Шәһәрдә үскән тупылларның язмышы һәрберебезнең күз алдында. Яз җитүгә, әй тотыналар аларны кыркырга. Ә бит алар да табигатьнең җанлы бер бизәге. Талларның гына түгел, аларның да сайрар сандугачы бар.
Тупылларга төш керә:
Җилле аяз төннәрдә
Яланбашлы тупыллар
Ябалдашлы төш күрә.
Мондый шигырьләр балага аны урап алган тирәлекнең аллы-гөлле төсләрдән генә тормаганлыгын искәртә. Дөньяда югалтулар да, фаҗигаләр дә җитәрлек. Бу фикерне бала күңелен яраламаслык, әмма уйланырлык итеп җиткерү шагыйрьдән психолог булуны таләп итә. Шул ук вакытта балага “алай түгел, болай булырга тиешҐ” дип уйланырга мөмкинлек бирә.
Ә күлдә... Кызыл күлдә...
Бүре ята дулкында,
Тәмсез шоколад чәйнәп.
Ә мәчеләр көймәдә
Утыра әнә чәйләп. («Буталмыш»)
Шуңа күрә Р. Бәшәрнең татар балалар әдәбиятындагы шигъри иҗаты укучылар һәм әдәби җәмәгатьчелек тарафыннан югары бәяләнә: “Сандугачлы бишек” китабы өчен ул 2000 елда Татарстан Язучылар берлегенең Абдулла Алиш исемендәге әдәби бүләгенә лаек була.
Әйе, Рәшит Бәшәрнең лирик герое – табигать баласы, авыл баласы. Ул китап битләренә урман араларыннан килеп чыга, безгә инеш-елга буйларыннан карап тора, безне самимилеккә дәшә, шигъри матурлыкка чакыра. Күзәтүләргә, образларга бай “Сандугачлы ак инеш”, “Урман”, “Кышкы авыл”, “Карбизәк” шигырьләре әнә шундыйлардан. Шигырьләрнең тәрбияви көче – гап-гади сүз белән тылсымлы рәсем ясый белүдә, шул рәсем аша сабый күңелендә матурлыкка, табигать могҗизасына соклану уятуда. Р.Бәшәр үзенең рәсем-шигырьләреңдә төрле “төстәге” сүзләр ярдәмендә шулкадәр камил картина тудырырга сәләтле:
Күбәләк тә кызарды,
Кызарды, алсуланды – 
Күбәләк канатына
Җиләк суы сыланды. (“Җиләк малай”)
Бала күңеле аклыкка, җылыга мохтаҗ автор моны беркайчан да онытмый. Шуңа да шигырьләреннән кояш нуры бөркелә (“кояш куна гөлләргә, кояш куна әнигә”), саф сулы чишмәләр ага («бертуктамый таш агарта челтер-челтер чишмәләр»), иркә дә, чая да җилләр исә («ап-ак юрган эченә бөтерелеп тулды ул»). Р. Бәшәрнең «Таң вакыты», «Җылы куян», «Табышмак», «Кондызлы күл» кебек шигырьләре дә менә шундый хис-тойгылар белән сугарылган–аларны укыган бала, үзе дә сизмәстән, шомырт куагындагы кошчык турында уйлана, чикерткә кунган чәчәккә аяк басарга кыймый, тунарга өлгергән нәни куян баласын кызгана...
 Шулай ук аның шигырьләренә балаларның үзләре кебек үк хәрәкәтчәнлек хас. Аның җиләкләре дә йөгерешә (“Яшен”), Акбае да бертуктаусыз чабып йөри (“Бытбылдык”), чиләкләре дә биеп тора («Болын»), ай нуры да балык булып күлгә чума (“Балыкчылар”), чәчәкләр дә җитәкләшеп елга артыннан чаба (“Чакыру”). “Карбизәк” исемле шигырендә автор “И Карбизәк, Карбизәк, Оч син, оч син тизрәк!” дип, кар бөртеген ерак–еракларга дәшә. Менә тагын берничә мисал: “Яшел җәйне сагындым, Әйдә, язым, юлга чык!”, “Һәм алар җитәкләшеп Елга артыннан чабар”, “Ә син агарга тиеш, Ә син чабарга тиеш Сабантуйлар каршына Бары тик ап–ак килеш”. Тик шагыйрьнең табигатьтәге искиткеч гармонияне, матурлыкны сурәтләвен мәңгелек темаларның берсенә чираттагы мөрәҗәгать итү дип кенә бәяләргә ярамый. Беренче карашка гап-гади тоелган шигырьләр нигезендә дә автор шәхесенең уйланулары, киләчәк буын өчен борчылулары ята.
Сез үзегез килегез,
Килегез дә күрерсез:
Җиләксез һәм чәчәксез 
Гөмбәсез һәм бүресез
Моңаеп тора урман.
(“Авыру урман”)
Ни аяныч булса да, хакыйкатьнең күзенә туры карарга мәҗбүрбез: бүген җәмгыятьтә өр-яңа буын – рухи яктан гарип буын – формалашып килә. Өендә, бакчада, мәктәптә ана телендә аралашмаган, аралашырга теләмәгән, аралашудан мәхрүм ителгән татар баласының киләчәген күзаллау да куркыныч. Теленнән, моңыннан, милләтенең рухи тамырларыннан коточкыч тизлек белән ераклашып баручы бүгенге буын вәкилләренең күзендә – бушлык, кансызлык. Ата-ана назыннан битәр, күбрәк урам һәм компьютер, телевизор тәрбиясе алган сабыйларның йөзендә самимилек күрермен димә. Бишектән төшүгә үк аларны сугыш һәм көчләү идеясе шыплап тулган мультфильмнар “тәрбияли” башлый. Иң куркынычы – һәрдаим вакыт юклыкны сәбәп иткән олылар белән бергә, балалар да табигатьтән аерылып бара. Ә бит кояш нурын йотып уйнаган балыкларны, чишмәләргә чума-чума биешкән чиләкләрне, кош көтүен күккә чөйгән каеннарны күрергә сәләтле баланың күңелендә шәфкатьсезлеккә урын калмас иде.
“Бала кешелек тавына күтәрелгәндә һәр җирдән маҗара эзли. Аңа табигатьнең һәр күренеше серле булып күренә. Әйе, балачакта хыял бик кирәк. Хыялсыз бала- чәчәксез гөл, канатсыз кош. Ләкин җир тормышыннан, реаль чынбарлыктан аерылмаган очракта гына хыял үз бурычын үти ала, гаделлек юлыннан киләчәккә ышанып бару өчен балаларга канат була ала”, - дигән балаларның яраткан язучысы Ф. Шәфигуллин.
Р. Бәшәрнең иҗат юлы аша озатып баручы темаларның тагын берсе – татар телен саклап калу, үстерү. Шуңа да күпчелек шигырьләрендә төрле образлар, ысуллар, сурәтләр аша ул әлеге проблеманы күтәрә. 
“Минем төп максатым: бала кечкенәдән ана телен, гореф-гадәтне белеп үссен”,- ди шагыйрь үзенең бер әңгәмәсендә. 
Мин бит татар егете
Догалар да беләм мин,
Түбәтәй дә киям мин,
Очратсагыз урамда
Әгәр минем кебекне
Белеп торыгыз, яме -
Ул бит татар егете! (“Мин бит татар егете”)
Бу шигырьнең тәрбияви әһәмияте әйтеп бетергесез. Әле үзенең милләте турында уйланмаган бала да бу шигырьне укыгач, мөгаен, уйга калыр. Автор аны татар малае үтәргә тиеш булган кагыйдәләр белән аңлаешлы телдә таныштыра, аның күңелендә кызыксыну уята. Әгәр син татар икән, ашаганда да, юынганда да, эшләгәндә дә, хуҗасыз йорт хайваннарын тәрбияләгәндә дә”бисмилла” сүзен әйтергә тиеш. Шәмаил сүзенең мәгънәсен аңламаган очракта, бәлкем, өлкәннәрдән сорап, баланың милләте турында күбрәк беләсе килү хисе уяныр. Әлеге тема кызыл җеп булып Р.Бәшәрнең “Намаз” шигырендә дә ачык күренә:
Бүген татар бәйрәме – 
Гает көне бүген! –ди.
Кыскасы, Рәшит Бәшәрнең балалар шигъриятендәге төп максаты – белемле, кешелекле, туган телен, халкын яратучы, гореф-гадәтләрен белүче, рухи яктан бай, югары әхлаклы шәхесләр тәрбияләү. Моны аның балалар өчен язылган кызыклы, аңлаешлы шигырьләре ачык күрсәтә.
Әйе, бүгенге яшь буын узган гасырның 80-90 елларында формалашкан буыннан бик нык аерыла. Аның тормышы-яшәеше генә түгел, фикерләве башка, ул башка хыяллар белән хыяллана, башка максатлар белән яши... Ул озын-озак уйларны, фикерләрне, әсәрләрне яратмый. Яңа буын баласын аңлау, аның яшәешенә, күңел даирәсенә үтеп керү өчен яңа буыннан чыккан шагыйрьләр кирәк. Ә алар бар. Алар сафында “Татарлыгым–минем тарлыгыммы? Мамай ханнан калган ярлыгыммы? Татарлыгым–минем барлыгым” дип белдергән Г. Вәлиева, шигырьләрендә ачык гражданлык лирикасы бәреп торган “Ахыргы каһарман кем иде?” сораулы Р. Мөхәммәтшин, “Малевич квадратлы тәрәзәләре белән” Й. Миннуллина, “Милләтебез ихласмы?” соравына җавап эзләгән Л. Шәех, “Алмалардай янып алсуланып, хөрмәләрдәй тулган күңелле” Л. Янсуар, “Салкын кышта өшеп, Әгъләм булып караган” Р. Сәлах, “Вакытсыз юлчыга кизәнеп, көрсенеп сукмакка үрелгән каеннары” белән Э. Һадиева, “Бу җирдә һәркемнең бәхеткә хакы бар”лыгын аңлатучы Л. Әмирханова һ.б. бара.
Мине бигрәк тә Ленар Шәех иҗаты кызыксындыра. Әлегә ул балалар шигъриятендә үз сүзен әйтә генә башлаган яшь шагыйрь.Ул – балалар өчен “Авылдан килгән мендәр” (Татарстан китап нәшрияты, 2005), “Керпе ничек энәле булган?” (“Мәгариф” нәшрияты, 2007), Безнең ишегалдында” (2010) исемле китаплар авторы. Шулай ук автор-төзүче буларак башкарган “Җил каян килә?” (Татарстан китап нәшрияты, 2008) китабы балалар һәм яшүсмерләр өчен кызыклы фәнни-популяр басма булып тора.
Ленар Шәехнең “Авылдан килгән мендәр” китабындагы шигырьләре төрле яшьтәге балаларга адресланган. Аларда - мәктәп тормышындагы кызыклы вакыйгалар да, гаиләдәге мәнәсәбәтләр дә “Дуслык”, “Дөреслек” турында уйланулар да чагылыш тапкан. Бу шигырьләр кечкенәдән үк намуслы, кешелекле, ихлас буларга, хезмәтне яратырга чакыра һәм якын кешеңә – Ана кешегә - мәхәббәт турында сөйли.
Мичтә бәлеш тә пешкән,
Авызда су ул истән...
Шундый тәмле бәлеше,
Бергә эшләгәч эшне. (“Бәлеш”)
Менә шулай безнең өйдә-
Һәрберебезнең үз эше.
Бөтенесе нидер эшли,
Юк бездә эшсез кеше. (“Безнең гаилә”)
Ал да җепнең озынын...
Үскәч син үз кызыңны
Өйрәтерсең тегәргә,
Ямарга һәм чигәргә. (“Әнисенең киңәше”)
Ленар Шәехнең нәни герое тагын әле 6 яшеннән үк көтүче дә:
...Миндәй нәни көтүчеләр
Тарихта булмагандыр.
Бәлкем, әле сыерлары
Хуҗасын юллагандыр. (“Алты яшьлек көтүче”)
Шулай ук автор балаларны табигатьне сакларга, аны баетырга, тереклек дөньясы белән дус булырга чакыра.Бу аның хайваннар, кош-корт, җәнлекләр дөньясына багышланган юмористик рухтагы башка шигырь җыентыкларында да ачык чагыла. 
Ленар Шәехне туган тел, миләт язмышы да борчый. Бу җәһәттән аның “Татарлык” шигыре аеруча уңышлы. Лирик герой тарафыннан әйтелгән фикерләрдә бер генә үгет-нәсихәт тә, киңәш тә юк. Әмма тәрбияви юнәлеш – бәхәссез. Чөнки герой үзеннән-үзе соклану, горурлану хисләрен тудыра, яраттыра. Ул бабасының мулла, әбисенең абыстай булганлыгын, кулларында һәрвакыт Коръән, алларында алтын ай булганлыгын белеп, аңлап, горурланып үсә, гомумән, ул- милләтен хөрмәт итүче һәр татар кешесе күрергә теләгән “чын татар малае”. Әмма иң әһәмиятлесе: ул – гиперболалар ярдәмендә, хыялда тудырылган герой түгел, ә реаль тормыштан алынган бала-шагыйрь образы:
Татарлыгым - горурлыгым,
Йолдызның иң ачыгы,
Көннең иң нурлы кояшы,
Иртәнең иң саф чыгы...
Татарлыгыңнан кимсенмә,
Бүтәннәрне кимсетмә!
Татар булып калсаң гына,
Газиз милләтең бетмәс!
Мондый омтылыш, минемчә, баланың күзаллавын үстереп кенә калмый, аңарга рухи үсәргә, толерантлык, патриотизм рухында тәрбияләнергә ярдәм итә. Әйе, аның нәни герое - чын замана баласы.Ул бернидән дә курыкмый.
Җигәрмен тайны,
Менәрмен 
Күккә,
Мин көчле 
Күпкә. (“Кем буяу түккән”)
Шул ук вакытта ул әхлаклы да, игелекле дә, нәрсәнең – яхшы, нәрсәнең начар икәнлеген аңлый, кешегә хас сыйфатлар турында уйлана:
Нәзакәтле, вөҗданлы,
Эшчән, җитез һәм данлы,
Ол җанлы, йөрәкле – 
Җәмгыятькә кирәкле...
Торам башымны иеп,
Шундый булсаңчы, диеп. (“Уңай сыйфатлар”)
Димәк, Ленар Шәехнең язучылык кыйбласы - туган җиргә, табигатькә, туган халкыбызга, телебезгә, хезмәткә һәм ата-анага, өлкәннәргә – гомумән, кешеләргә ихтирам, миһербанлылык, игелеклелек хисләре белән сугарылган.

Йомгаклау
Фәнни тикшеренүләр, анализлау, күзәтүләрдән чыгып, “XX гасыр ахыры XXI гасыр башы балалар шагыйрьләре иҗатында милли, рухи-әхлакый кыйммәтләр һәм милли характерлар чагылышы” дигән темага әзерләнгән фәнни-тикшеренү эшенә түбәндәге нәтиҗәләр ясалды:
ХХ гасыр ахырында татар балалар шагыйрьләре тарафыннан туган телгә, үз милләтенә, гореф-гадәтләргә хөрмәт, олылау хисләре уята торган, милләтара уңай мөнәсәбәтләрне чагылдырган әсәрләр языла башлый.
80-90 нчы елларда исә балалар шигърияте халкыбызның бай рухи хәзинәсенә һәм язма әдәбият традицияләренә таянып үсә. Аларда күтәрелгән мәсьәләләр яхшылык һәм яманлык төшенчәләре белән бәйле, сабый баланы зур дөнья белән таныштыру табигать күренешләре, образлары ярдәмендә башкарыла.
Шул чорда Г. Гыйльманов, Р. Корбан, Л. Лерон, Йолдыз Миңнуллина, Мөҗәһит, Р. Бәшәр, Н. Каштан, Р. Газизов, Р. Миңнуллин, И. Солтан бик актив иҗат итә башлыйлар һәм бүгенге көндә дә балалар әдәбиятының йөзен билгелиләр.
Г. Бәшәр күп кенә шигырьләрендә җәнлекләрне, кошларны, бөҗәкләрне яратырга, аларга мәрхәмәтле, шәфкатьле булырга өнди, үзенең шигъри бизәкләре белән табигатьнең гүзәллеген ача. Табигатьне саклау – милләтебезне, туган телебезне, гореф-гадәтләрне, рухи һәм тарихи байлыкларны саклау белән тыгыз бәйләнгән. Чөнки туган тел, әдәби һәм тарихи мирас газиз җиребездә барлыкка килгән. Шуңа күрә балаларны татар халкының рухи тамырлары, ерак бабаларыбызның яшәү рәвеше, һөнәрләре белән таныштыру, аларда милли горурлык тәрбияләү мөһим. 
Яңа гасыр, яңа тормыш өчен мөстәкыйль уйларга сәләтле шәхесләр кирәк. Аларның юлында акны – карадан, чынны – ялганнан, вөҗданны – намуссызлыктан аерып бирергә өйрәтүче маяк булып – әхлак тәрбиясе тора. Ә бу –ХХI гасыр башында иҗат итә башлаучы Ленар Шәех шигъриятендә төп тема.	
Бу урында мәшһүр Тукаебызның сүзләрен искә төшерү артык булмас: “Балаларымызның күзе гүзәл нәрсәләр күрергә вә борыннары да хуш вә татлы исләр иснәргә ияләшсен. Кечкенәдән үк гүзәл нәрсәләр укыган балаларның күңелләре дә назик вә латыйф булып, анчак гүзәл вә мөкатдәс нәрсәләрне генә сөючән буладыр”. Балаларыбыз каты бәгырьле дип зарланабыз, ата-анасын картлар йортына илтеп ташлаган дип шаккатабыз, тудырган нарасыен чүплек савытыңда калдырган дип аһ итәбез икән, моның өчен җәмгыятьне һәм андагы кануннарны гына гаепләү бернинди кысага сыймас. Иманым камил: әти-әни, әби-бабай кочагында “Сак-Сок” бәетен, Тукай әкиятләрен, Бари Рәхмәт, Шәүкәт Галиев, Роберт Миңнуллин, Рәшит Бәшәр, Галимҗан Гыйльманов, Йолдыз, Ленар Шәех, Вәсимә Хәйруллина, Ләбиб, Мөҗәһит, Йолдыз Миңнуллина, Ләбиб Лерон шигырьләрен тыңлап үскән бала таш бәгырьле була алмый. Гуманизмның якты идеяләрен, тормыш оптимизмын тирән чагылдырган, балаларны актив тормышка әзерләүдә, аларда милли хис, әхлакый тотрыклылык, зәвык, хезмәткә иҗади караш, җаваплылык тойгысын тәрбияләүдә зур роль уйный торган, югары сәнгать дәрәҗәсендәге әсәрләр иҗат ителә икән, заман нинди генә булмасын, балалар әдәбиятын укучылар саны кимемәячәк.

